
Innarluutillit pisinnaatitaaffii pillugit Nunarsuarmioqatigiit isumaqatigiissutaasa 

nunatsinnilu innarluutillit pisinnaatitaaffiisa tamakkiisumik illersorneqarsinnaasumillu 

atuutsinneqarnissaat anguniarlugu Naalakkersuisut kingusinnerpaamik 2017-imi 

Innarluutillit illersuisuannik pilersitseqqullugit Inatsisartut aalajangiiffigisassaattut 

siunnersuut. 

(Inatsisartunut ilaasortaq Vivian Motzfeldt, Siumut) 

(Siullermeernera) 

 

Demokraatini isumaqarpugut siunnersuut qujarunnartuusoq aamma siunnersuutip 

ataatsimiititaliami oqallisigineqarnerani suleqataarusuppugut. 

Innarluutillit illersuisussaat pillugu isuma pitsaasuuvoq pisariaqarlunilu aamma takorloorparput 

illersuisoq taamaattoq Meeqqat illersuisuannik allaffeqateqarsinnaasoq, taamaasilluni aamma 

"suliat pillugit" oqallittoqallattaasalersinnaassagaluarpoq. 

Naalakkersuisut Inatsisartullu kaammattussavagut immikkoortumi aaqqissuussinerit pioreersut 

ilisimasallu pioreersut kattussinnaanissaat eqqarsaatigeqqullugu - aamma Meeqqat illersuisuata 

allaffiani allaffiit pioreersut kiisalu suleqateqarnerit soorlu kommuninik, kattuffinnik 

pioreersunik aamma soorlu MIO-mik - iluaqutiginiaqqullugit pingaaruteqassammata.  

Naalagaaffeqatigiinni, Nunani avannarlerni killerni, Nunani avannarlerni allanillu 

suleqatissarsiortoqarsinnaavoq, manna isumassarsiaq tamakkiisumik iluatsilluaqqullugu.  

 

Isumaqarpugut peqatigiiffinnik kattuffinnillu peqarluareersoq. Taakku ilaasa ingerlannerani 

immaqa tiguneqarsinnaavoq aamma ilisimasat pigileriikkat tunngavigalugit illersuisup allaffianik 

tunngaviliisoqarsinnaassajunnarsivoq? Minnerpaamilli ilisimasat pigeriigaat 

iluaqutissarsiviginiarneqarsinnaapput.  

 

Qulaarutissaanngilaq  sullivinni innaarluutilinnik isumaginniffiusuni amerlasuuni 

malittarisassaqarpoq eqarluinnartunik qanganitsernikunillu. 

Aamma qularutissaanngilaq nunami maani ilaqutariippassuit ilaqarmata meeqqanik imaluunniit 

inersimasunik innarluutilinnik imaluunniit assigiinngitsunik eqqarsartaatsikkut nappaatilinnik 

kiisalu aamma innarluutileqarpoq eqqarsartaatsikkullu inortunik inoqarluni naammattumik 

ikiorneqarneq ajortunik, ikorfartorneqarneq ajortunik, siunnersorneqarneq ajortunik, 

katsorsarneqarneq ajortunik imaluunniit ilitsersorneqarneq ajortunik.  

Kalaallit Nunaanni innarluutilittut inuuneq ima imaannaanngissinnaatigisarpoq allaat 

angajoqqaat qasusoortarlutik qitornamik soqutigisaannik sullissiniaraluarlutik aamma 

qularutissaanngilaq taakku qinersinnaasaat ullumikkut killeqartorujussuummata. 

 

Iliuuseqarfigisariaqarpagut.  

Demokraatini isumaqarpugut innarluutillit illersuisoqarfianni pilersitsinissaq 

isumassarsiatsialaasoq - taamaakkaluartorli kaammattuutigissavarput pilersitsoqassasoq 

ilisimasanik katersivik suleqatigalugu. Naalakkersuisut isumaqatigaagut oqarmata 

utaqqisoqassasoq nassuiaatip piareernissaata tungaanut aamma siunnersuutip 

aappassaaneerneqarnissaa taamaattumik utaqqissunneqassasoq.  

Taamatut oqaaseqarluta siunnersuut Ilaqutariinnermut Peqqissutsimillu Ataatsimiititaliamut 

innersuupparput suliarisassanngorlugu.  

 


